
„Lohnhof“ 

Einen Beitrag zum (damals) neuen Lohnhof (um 2000) 

  

 

 
  

 

 

Bis zem Joor 1995 hätt s niemert gäärn gha, wemmen em Loonheefler gsait hätt. Y bi als glaine Bueb mit 

myner Mammen im Dramm dr Stainebäärg aabegfaare. My Bappe het sälli Zyt sy Byyroo im Loonhoof 

oobe gha, Syte Seyblatz (Barfi). Und ych ha uff dr Loonhoof zaigt und gsait: (Gäll Mami, dertoobe, wo 

die glaine Fänschterli sinn, isch unser Bappe). Mer sinn drno am Seybi  zimmlig schnäll uusgstiige. 

  

Drbyy het dr Loonhoof jo n e ganz e reschpäggtaabli Vergangehait. Syt em  12. Joorhundert isch er en 

Auguschtiner-Choorheerestift gsi, wo die  wunderscheeni Lienertskirche drzue gheert het. 1525 - no dr 

Uffheebig vom Stift - het me deert dr Loonheer  underbrocht, wo d Daagleener aagschtellt und uuszaalt 

het, wo  fir d Stadt Bauaarbeden erleedigt hänn. Wägedämm dr Namme  Loonhoof. Vo 1855 ewägg 

het dä alt Bau drno als Gfängnis dient  und fir Byyroo vo dr Bolizey und Staatsaawaltschaft. Dr Fassaaden 

am Koolebäärg mit em Eggdurm unde gseet me no guet aa,  dass dr Loonhoof doo in d Stadtmuuren 

yynebaut worden isch,  und zwor in die alti, inneri, wo men ere die (Burkhardschi) sait,  well dr Bischof 

Burkhard vo Fenis si im 13. Joorhundert het losse baue.  

 

Und hit? Syt ass die Gfangenen uuszooge sinn, isch dr Loonhoof e rächte  Muusetämpel, e 

Schwäärpunggt vo dr stedtische Kultur worde. Doo sin jetz e Hotel und Woonige, s Restaurant Au Violon,  

au en Inschtrumäntemuseum. Doo finde  mer s centrepoint for the international community, the bird's 

eye jazz club, en Atelier fir Gyygebau, e Kinderhort u.s.w. u.s.w. Und denn no - und vor allem - syt em 2. 

Maie 1996 unser feyn Theääterli vo dr Baseldytsche Bihni. Zämme mit allen andere, wo im  Loonhoof 

woonen und wirgge, derfe mer jetz stolz saage: mer sinn alles Loonheefler. 

 

Dieser Text von Carl Miville-Seiler entstand vermutlich rund um 2000. 

 

Carl Miville-Seiler (26.07.1921 – 18.06.2021), war Schweizer Politiker und lange Jahre „Baseldytsch“-Berater 

der „Baseldytsche Bihni“. 

 

 


